
Talba

MINUTI
Il-Minuti tal-Laqgħa Nru. 68 li saret nhar l-Erbgħa 12 ta’ Mejju 2010 ġew konfermati. 

l-Immigrazzjoni Irregolari.

THE CHAIRMAN (Onor. Edwin Vassallo):  Ngħaddu minnufih għad-diskussjoni tal-lum, fejn magħna hawn il-Ministru tal-Ġustizzja u l-Intern sabiex jagħtina update fuq is-sitwazzjoni tal-immigrazzjoni rregolari sal-ġurnata tal-lum.  
ONOR. CARMELO MIFSUD BONNICI (Ministru tal-Ġustizzja u l-Intern):  L-ewwel ħaġa nirringrazzjakom talli sejjaħtuli għal din il-laqgħa.  Importanti li wieħed jipprova jagħti ftit update ta’ dak li għaddej fuq din l-issue u fl-istess ħin iqiegħed lilu nnifsu għad-dispożizzjoni għall-mistoqsijiet li jistgħu jsiru mill-Membri ta’ dan il-Kumitat.  L-ewwel ħaġa rrid ngħid li mill-aħħar laqgħa sal-lum żammejna bħala prijorità għolja l-problema tal-imigrazzjoni rregolari.  Ovvjament il-pajjiż induna li matul din is-sena - sal-ġurnata tal-lum - kellna tnaqqis konsiderevoli fil-persuni li ġew hawn Malta bid-dgħajjes. Fil-fatt fl-2007 kellna 1,700 immigrant irregolari li daħal f’pajjiżna, fl-2008 kellna 2,775, fl-2009 kellna 1,475 u din is-sena nżilna għal 47 persuna.  Ir-raġuni għal dan – ċara u manifesta - hija l-agreement li sar bejn l-Italja u l-Libja, fejn iż-żewġ pajjiżi - li jrid jingħad li aħna żammejna rapport viċin tagħhom it-tnejn - rnexxilhom jaslu għal ftehim li permezz tiegħu qatgħu barra dawn l-organizzazzjonijiet kriminali u llegali li kienu qed jorganizzaw ruħhom f’dawn il-pajjiżi.  
Irridu ngħidu wkoll li matul din is-sena rajna persuni li tressqu fil-Qrati Libjani akkużati b’reati marbutin mat-traffikar ta’ persuni u allura rajna a marked decrease in persons.  Ovvjament dan biddel ħafna l-isfidi tagħna u b’hekk stajna nagħtu aktar attenzjoni lil żewġ kategoriji ta’ nies li għandna f’pajjiżna; dawk li ħaqqhom protezzjoni u dawk li ma ħaqqhomx protezzjoni.  Tal-ewwel kategorija wieħed jipprova jsibilhom futur, jipprova jagħtihom opportunità sabiex jintegraw ruħhom f’pajjiż ieħor u aħna, bħala Malta, żammejna għolja l-ġenerożità tagħna li nospitaw dawn in-nies hawnhekk.  Imma dejjem nagħmluha ċara li hemm limitu sakemm Malta tista’ tintegra minn dawn in-nies li ġew b’dawn id-dgħajjes u jkun ħaqqhom status ta’ refuġjati jew status umanitarju.  Irrid ngħid li bil-mertu tal-patt tal-immigrazzjoni u tal-ażil, irnexxilna ndaħħlu wkoll dan il-kunċett ta’ burden sharing, li lili din il-kelma ddejjaqni għax iġġib lill-persuna umani bħala oġġett imma permezz ta’ dan il-proġett pajjiżi oħrajn fl-Unjoni Ewropea jieħdu u jagħtu futur lil dawk il-persuni li jkun ħaqqhom l-istatus ta’ refuġjat jew l-istatus umanitarju minn Malta u jintegrawhom barra taħt programm tal-Unjoni Ewropea. 
Il-bieraħ kellna grupp ta’ tmien persuni li marru l-iSlovenja.  S’issa Franza, il-Lussemburgu, l-Ingilterra, il-Ġermanja u l-Portugall diġà ħadu persuni minn pajjiżna.  Issa jonqos li jittieħdu lejn l-Islovakkja, l-Ungerija u r-Rumanija li wkoll daħlu parti minn dan il-proġett.  Illum, komplessivament meta tqis li l-Amerika baqgħet tieħu numru ta’ persuni kważi kull xahar, tlajna għal madwar 1,000 persuna li ngħataw opportunità ta’ programm ieħor f’pajjiż ieħor.  Bejn wieħed u ieħor marru 600 persuna l-Amerika u 400 persuna oħra marru l-Ewropa.  Dan hu pass pożittiv.  Li rridu ngħidu hu li sibna ħafna kollaborazzjoni sia mill-pajjiżi li daħlu għal dawn il-proġetti kif ukoll minn organizzazzjonijiet non-governattivi bħall-UNHCR, l-IOM u oħrajn li ħadmu sabiex issir is-selezzjon ta’ dawn in-nies.  Meta dawn in-nies jittieħdu minn post għal ieħor, ma jitilgħux bix-xorti imma jsir proċess ta’ identifikazzjoni biex jaraw liema huma dawk in-nies li l-aħjar li jintegraw ruħhom f’ċertu post.  Issa jew għax għandhom familjari hemmhekk jew għax jafu l-lingwa jew għax diġà kapaċi jew għax kellhom xi links ma’ dawn il-pajjiżi u allura l-integrazzjoni tagħhom tkun aktar faċli.  Ma ninsewx li f’dawn il-pajjiżi meta jieħdu persuni minn pajjiżna jridu jipprovdulhom dar, xogħol, servizzi mediċi, edukazzjoni jekk ikun hemm it-tfal u lezzjonijiet fil-lingwa ta’ dak il-pajjiż li jkunu sejrin fih biex jipprovaw jintegrawhom u jdaħħluhom fis-soċjetà tagħhom. 
Matul is-sena li ġejja huwa previst li nagħmlu t-tieni proġett f’din id-direzzjoni.  Fil-fatt taħt l-Unjoni Ewropea se nibdew proġett ieħor li fih se nkunu nistgħu nerġgħu niftħu l-bibien sabiex numru ta’ persuni li jinsabu hawn Malta jittieħdu minn pajjiżi oħra fl-Unjoni Ewropea.  Riċentement ġie l-Prim Ministru tal-Ungerija li wera b’mod apert u ċar li hu favur li jsiru dawn it-tip ta’ programmi u allura qegħdin inħarsu ‘l quddiem sabiex il-Presidenza Ungeriża jiffinalizzaw il-programm u nittamaw li matul is-sena li ġejja jibda jopera.  Fl-istess ħin żidna l-isforzi tagħna sabiex inkunu nistgħu nirripatrijaw persuni li ma ħaqqhomx status.  Dan għamilnih bi tliet metodi; l-ewwel wieħed billi għamilna relazzjonijiet tajbin ma’ diversi pajjiżi tal-oriġini sabiex joħorġu d-dokumenti tal-ivjaġġar għall-persuni li jinstabu hawn Malta.  Fil-fatt delegazzjonijiet mill-Ministeru tiegħi flimkien mal-Ministeru tal-Affarijiet Barranin marru f’dawn il-pajjiżi tal-oriġini u bil-kollaborazzjoni bdejna nidentifikaw persuni li qed jinħarġulhom bil-mod il-mod dokumenti biex jiġu ripatrijati lura fil-pajjiż tal-oriġini tagħhom. 
Nies li jkunu qegħdin Malta u li ma ħaqqhomx l-istatus ta’ refuġjat jew status umanitarju qed nagħtuhom żewġ opportunitajiet.  Dawn jistgħu jidħlu f’dak li aħna nsejħulu assisted voluntary return jew inkella li neħduhom aħna direttament fil-pajjiż tal-oriġini.  L-assisted voluntary return programme li qed nagħmlu bħalissa huwa maħdum mal-IOM u li permezz tiegħu aħna nitfgħu somma flus, li ma nagħtuhiex f’idejn dik il-persuna imma tkun għad-dispożizzjoni tiegħu ħalli meta jmur lura fil-pajjiż tal-oriġini tiegħu jkun jista’ jibda negozju jew inkella jidħol f’xi linja partikolari ta’ ħidma u b’hekk ikun jista’ jerġa’ jirrintegra ruħu lura fil-pajjiż tiegħu u b’hekk jagħti added value lil dak il-pajjiż.  Matul din is-sena għażilna li ma nagħmlu l-ebda forma ta’ operazzjoni Frontex kif kienet tkun organizzata fis-snin ta’ qabel.  Din l-operazzjoni tinvolvi biċċiet tal-baħar jew biċċiet tal-ajru barra mill-ibħriet territorjali tagħna fis-search and rescue zone tagħna. 
Allura li għamilna hu li dħalna għal proġett jismu Melita 2010, li permezz tiegħu qegħdin niffaċilitaw aktar ir-rapport tagħna mal-pajjiżi tal-oriġini, jiġifieri li jkollna rapport mal-pajjiżi li jkunu telqu minnhom dawn il-persuni li ma jistgħux jiġu mogħtija l-istatus ta’ refuġjat jew umanitarju.  B’hekk jinħarġu d-dokumenti tal-ivjaġġar biex dawn in-nies ikunu jistgħu jmorru lura lejn il-pajjiż tal-oriġini.  Irrid ngħid li permezz ta’ dan il-proġett qbadna proċess li niltaqgħu ma’ numru ta’ persuni minn dawn il-pajjiżi, speċjalment fil-West African States, sabiex inkunu nistgħu nagħmlu proġetti ta’ ripatrijazzjoni, li huma proġetti tajbin mingħajr ma numiljaw lin-nies involitu.  Irrid ngħid ukoll li konna attivi ma’ Frontex f’dak li għandu x’jaqsam mar-ripatriju ta’ dawn il-persuni billi skont ir-regoli tal-Unjoni Ewropea hemm fondi apposta sabiex inti tkun tista’ tagħmel claim tar-repatriation costs taħt l-Unjoni Ewropea.  Inti taf li biex tibgħat lil dawn in-nies trid tikkrea ajruplan, ħafna drabi dan isir taħt l-awspiċi tal-Frontex u ma’ kull persuna li tintbagħat iridu jintbagħtu żewġ security guards sakemm ma jkunx assisted voluntary return fejn hemmhekk m’għandna l-ebda forma ta’ diffikultà.  Dawn l-ispejjeż kollha huma kollha koperti mill-Frontex. 

Irrid ngħid ukoll li matul din is-sena ġibna fis-seħħ ukoll il-mekkaniżmu biex jibda jaħdem l-Uffiċċju tal-Ażil, il-European Asylum Support Office, li matul din is-sena rnexxilu - fl-aħħar ta’ Novembru - jasal għal żewġ deċiżjonijiet importanti.  L-ewwel deċiżjoni hija biex jaħtar iċ-Chairman tal-kumitat li se jmexxi l-post u fl-istess ħin ġie magħżul is-CEO li se jmexxi dan il-post.  Dan hu pass kbir ‘il quddiem.  Irridu nirreġistraw li d-deċiżjonijiet ittieħdu malajr fuq livell ta’ Unjoni Ewropea sabiex jiġu magħżula dawn il-persuni.  Hemm bżonn li jsiru xi tibdiliet fil-post li Malta qiegħdet għad-dispożizzjoni tal-European Asylum Support Office u nittama li matul din is-sena u fil-bidu tas-sena li ġejja nkunu lestejnihom.  Fil-frattemp se nkunu qegħdin nagħtu post ieħor biex ikunu jistgħu jaħdmu minn hemm. 
Bejn wieħed u ieħor f’pajjiżna għandna madwar 4,000 persuna li qegħdin jgħixu fil-closed centres kif ukoll fl-open centres u fil-komunità Maltija.  Bejn wieħed u ieħor għandna 80 persuna li qed jgħixu fil-closed centres, imbagħad għandna 2,240 li qed jgħixu fl-open centres u l-kumplament qegħdin jgħixu fil-komunità.  Irrid ngħid li dan l-ammont ta’ nies ivarja minħabba nies li jitilqu minn Malta u nies oħrajn li jiġu lura f’pajjiżna.  Ħaddimna aħjar mekkaniżmu ta’ kif nirreġistraw persuni fil-komunità, billi dawn jirrapportaw aktar spiss mal-pulizija.  U rrid ngħid li qed nagħmlu avvanzi wkoll f’dik id-direzzjoni.  Dan għandi x’nirrapporta lill-Kumitat.  Issa jekk hemm xi mistoqsijiet li tixtiequ tagħmluli jiena lest li nweġibhom.  
THE CHAIRMAN:  Dan l-aħħar, anke minħabba d-diskussjoni li kien hawn fl-ambitu domestiku lokali u anke minħabba li kienet is-sena ddedikata lejn l-inklużjoni soċjali u l-faqar, tqajjem il-punt rigward l-istat tal-ħajja u l-kwalità tal-ħajja.  Aħna naċċettaw li jista’ jkun hemm ċerti limitazzjonijiet imma tista’ tgħidilna x’qed isir sabiex il-kwalità tal-ħajja ta’ dawn in-nies li qegħdin fil-komunità, li qegħdin fil-closed centres jew fl-open centres, tkun waħda diċenti?  Fl-aħħar mill-aħħar dawn huma persuni bħali u bħalek. 
Issa li l-inkwiet tagħna m’għadux daqshekk iffokat fuq il-persuni li ġejjin Malta bid-dgħajjes u li allura nistgħu nħarsu ftit lejn l-istat ta’ kif qed jgħixu dawn in-nies f’pajjiżna, ovvjament nilqgħu b’sodisfazzjon il-fatt li llum hemm sistema u proċeduri grazzi għall-ħidma tal-gvern li qed tara li numru minn dawn il-perusni qegħdin jerġgħu jsibu triqthom jew lejn pajjiżi oħra fejn jistgħu jissetiljaw f’ħajja ġdida jew inkella lura lejn pajjiżhom.  Imma dawk li qegħdin jibqgħu hawnhekk x’qegħdin nagħmlu biex naraw li ma jiġux sfruttati fir-rigward ta’ xogħol u fl-istess ħin ma noħolqux kompetizzjoni nġusta ma’ Maltin li jkunu qed jaħdmu fl-istess tip ta’ xogħol? 
L-aħħar mistoqsija – smajniha fuq l-aħbarijiet – hija dwar l-aħħar diskussjonijiet li kien hemm mal-Libja, fejn mid-dehra din kienet qiegħda titlob xi flus bħala ħlas lill-Unjoni Ewropea sabiex iżżomm milli jerġgħu jibdew ġejjin l-immigranti rregolari lejn l-Unjoni Ewropea.  Għalkemm nifhem li għadu xi ftit kmieni għax din għada biss proposta u allura jista’ ikun hemm xi ripensament, imma tista’ taġġornana f’dan ir-rigward? 
ONOR. JOE DEBONO GRECH:  Aħna dejjem nitkellmu fuq l-immigranti llegali imma jien nixtieq inkun naf kif qegħdin nieħdu ħsieb dawk in-nies li mhumiex mill-Unjoni Ewropea u li qegħdin jidħlu f’pajjiżna.  Pereżempju, għandek ir-Rumeni li mhumiex fl-Unjoni Ewropea u li aħna mimlijin bihom.  Għandek anke studenti Ingliżi.  Jien għalija min jiġi jieħu ħobż il-Malti...  Issa mhux qed ngħid għal dawn is-suwed li jiġu bid-dgħajsa imma qed ngħid għal dawk li jiġu mill-ajruport, jibqgħu deħlin mix-Shengen u ħadd ma jgħidilhom xejn!  Kulħadd jibqa’ dieħel u la nfittxulhom għall-Visa u xejn.  Dawn għax ikunu bojod jibqgħu għaddejin qisu ma ġara xejn.  Naħseb li f’pajjiżna għandna wkoll minn dawn in-nies. 
ONOR. MICHAEL FALZON:  Jien se mmur ftit lura anke għal dak li ddiskutejna fid-diskussjonijiet tal-budget li kellna fuq dan is-suġġett.  Illum jidher li m’għadhiex daqshekk problema imma xtaqt nistaqsi żewġ mistoqsijiet.  L-ewwel minkejja li għandna dan it-tnaqqis ta’ numru ta’ żbarki u j’alla jibqa’ kif inhu, imma aħna equipped biex jekk jerġa’ jkollna dan it-tip ta’ influx, inkunu ppreparati għalih?  Dan ukoll fid-dawl ta’ dak li smajna mill-Mexxej Libjan fejn donnu reġa’ dendel il-karrotta tal-flus, fejn jew nagħtuhom il-flus jew inkella nerġgħu mmorru back to stage one u kulħadd jibda ħiereġ qisu ma ġara xejn!  It-tieni mistoqsija hija fuq l-integration policy.  Naf li din iddiskutejniha u semmejniha t-tnejn li aħna u għalhekk tajjeb li nkunu ċari fuqha.  Sal-lum qegħdin nieħdu l-pożizzjoni li dawn in-nies jew nirrintegrawhom lura f’pajjiżhom jew inkella ngħinuhom sabiex jirrintegraw ruħhom f’pajjiż ieħor.  Imma qegħdin inħarsu lejn long term integration policy?  
ONOR. CARMELO MIFSUD BONNICI:  Rigward il-kwalità tal-ħajja nista’ ngħid li din hija sfida ta’ kuljum u mhi xejn faċli.  Matul dawn ix-xhur irnexxilna nibdlu ftit mit-tined li għandna fl-open centre ta’ Ħal Far u minflokom għamilna numru ta’ pre-fabricated containers.  Din hija ġlieda kontinwa għal diversi raġunijiet.  L-ewwel ħaġa fl-open centres għandek numru ta’ nies li jiċċaqilqu minn open centre għal open centre ieħor u għandek ukoll numru ta’ nies li wara li jiskadilhom it-travelling document tagħhom, jerġgħu jiġu lura Malta.  B’hekk tkun trid taħseb il-ħin kollu fejn se żżommhom.  Apparti minn hekk jeżisti l-fatt li m’hemmx ownership biżżejjed min-naħa tal-persuni li jgħixu f’dawn il-postijiet.  Jien fl-aħħar vista li kelli hawn Malta mis-Secretary of State tal-Belgium, morna fl-open centre tal-Marsa u tkellimna ma’ dawn in-nies.  U jien għedtilhom li aħna nagħmlu ħilitna imma huma jridu jagħmlu l-parti tagħhom ukoll.  Ma jistax ikun li huma jħammġu u aħna nnaddfu għax ma jurux dak is-sens ta’ ownership għall-affarijiet li nagħtuhom. 
Il-post żgur li mhuwiex tal-aqwa kwalità però jekk huma jkunu ftit aktar attenti jkunu jistgħu jżommuh ferm aktar aħjar milli hu llum.  U allura l-kwestjoni tal-kwalità tal-ħajja hija sfida imma safejn nistgħu naslu bħala pajjiż u x’nistgħu nagħmlu għar-rigward ta’ dawn il-persuni qegħdin nagħmluh.  Ovvjament dan mhuwiex faċli, anzi huwa diffiċli ħafna.  Aħna l-ħin kollu bi pjan biex inkunu nistgħu nibdlu l-affarijiet.  Illum irridu nżommu f’moħħna li għandek bilanċ bil-kontra għax filwaqt li bħal dan iż-żmien sena jew sena u nofs kellna problema kbira fil-closed centres bin-numru kbir ta’ nies li kien hemm, issa billi dawn ħarġu fl-open centres, il-bilanċ miel fuq in-naħa l-oħra u allura trid tara kif se tipprovdi għal dawn in-nies li qegħdin barra.  Mhuwiex faċli imma qed nagħmlu ħilitna kollha biex dawn l-istrutturi nagħmluhom ferm aħjar.  Meta ġġib dawn il-pre-fabricated containers se tonfoq il-flus, speċjalment jekk ikunu ġodda.  Aħna fejn nistgħu nġibu pre-fabricated containers użati minn pajjiżi oħra u mbagħad nagħmlu refurbishment tagħhom, nagħmlu hekk ukoll.  Konna fortunati li l-Italja batet numru minnhom u għamilna użu tajjeb minnhom imma għandek cost għoli.  Apparti minn hekk nafu li kif dawn tirranġahom u tpoġġihom għad-dispożizzjoni tagħhom, mhux se jibqgħu fl-istess stat oriġinali. 

Hawnhekk qegħdin nipprovaw nibdlu wkoll l-istrateġija tagħna biex kemm jista’ jkun nagħtuhom dak kollu li nħossu bħala pajjiż tal-West li għandu jkollhom imma issa se nidħlu f’fażi oħra fejn se niltaqgħu aktar magħhom biex naraw x’iridu huma.  L-inkwiet tal-persuni li jiġu fuqna minħabba dawn il-postijiet nista’ ngħidilhom li hemm dan l-agreement li jidher li qed jaħdem però aħna bl-ebda mod ma nnaqqsu mill-viġilanza tagħna jekk kemm-il darba s-sitwazzjoni tinbidel. M’għandna l-ebda forma ta’ garanzija fuq il-futur u allura li nistgħu ngħidu hu li l-postijiet li qabel kellna n-nies jgħixu fihom, matul dawn ix-xhur żammejnihom aħjar u rranġajnihom.  

Kellna wkoll xi fondi ta’ emerġenza min-naħa tal-Unjoni Ewropea li wżajnihom fuqhom u allura għandna numru ta’ postijiet illum fejn għandek ftit persuni li jgħixu bħala immigranti rregolari imma mbagħad għandek postijiet li huma miżmuma tajjeb u jekk alla ħares qatt jinbidlu l-affarijiet, wieħed ikollu ftit aktar kondizzjonijiet diċenti.  Però nista’ ngħidlek li mill-esperjenza tiegħi dawn il-postijiet ikunu tajbin fl-ewwel ġurnata u fl-ewwel ġimgħa imma mbagħad mat-tielet ġimgħa jibdew jiddeterjoraw, kemm bl-użu kif ukoll bin-non użu tajjeb tagħhom min-nies li jkunu daħlu fihom.  Madankollu aħna se nibqgħu nżommuhom għal li jista’ jinqala’ u nittamaw li s-sitwazzjoni ma tinbidilx.  M’aħniex qegħdin naraw li s-sitwazzjoni se tibqa’ statika imma fl-istess ħin ma rridx li nallarmaw ruħna għal dak li jista’ jiġri jew għal dak li jista’ ma jiġrix.  
Rigward l-isfruttament ta’ dawn in-nies nista’ ngħid li din hija ġlieda kontinwa u mhijiex xi ħaġa faċli.  Jidher li hemm numru akbar ta’ persuni li qed jaħdmu bil-ktieb u aktar u aktar persuni qegħdin jirreġistraw għax-xogħol biex jipprovaw jidħlu fid-dinja tax-xogħol.  Dan ġej prinċiparjament minħabba l-fatt li qed nibagħtu l-messaġġ hemm barra li tagħmel tajjeb għalihom li jipprovaw jifhmu lis-soċjetà Maltija u biex ma jiġux sfruttati huma stess.  Jidher ukoll – imma għad irrid nara ċ-ċifri - li s-sitwazzjoni qiegħda titjieb.  Issa naraw meta jkolli ċ-ċifri eżatti. 
Rigward il-Libja nista’ ngħid li l-Libja għamlet il-pożizzjoni tagħha ċara u aħna ħriġna bħala l-uniku pajjiż fl-Unjoni Ewropea....  Ħadna pjaċir bil-Memorandum of Understanding li sar bejn l-Unjoni Ewropea u l-Libja meta Cecilia Malmstrom marret il-Libja u ffirmat dan l-MOU mal-Libja.  Fi ftit kliem l-Unjoni Ewropea qiegħda tintrabat li tagħti makkinarju u l-flus biex il-frontieri Libjani, speċjalment dawk tan-naħa t’isfel tal-Libja jkunu mħarsa ferm aktar milli huma llum biex kemm jista’ jkun tippermetti aktar li l-Libja tagħmel identifikazzjoni tal-persuni li jidħlu fil-frontieri tagħha.  Ma ninsewx li l-Libja għal ħafna żmien imxiet b’politika fejn ma kellha l-ebda frontieri u allura seta’ jidħol min irid il-Libja.  U żgur li dan huwa punt ta’ reġistrazzjoni tajjeb ħafna.  Filwaqt li qabel il-Libja kienet qiegħda tkaxkar saqajha biex tiltaqa’ mal-Uffiċjali tal-Unjoni Ewropea, u niftakar li għamilna żmien b’Jacques Barro u l-Presidenza Svediża toffri li tmur il-Libja imma dan l-inkontru baqa’ ma sarx, kif laħqet Cecilia Malmstrom dan l-inkontru sar u l-agreement sar ukoll.  Issa x’se jiġri fil-futur ma nafux u kollox jista’ jinbidel minn ħin għall-ieħor. 
Li nistgħu naraw aħna hu dak li jiġri ġurnata b’ġurnata. Nittamaw li l-agreement bejn il-Libja u l-Italja jibqa’ sod u ma jkollniex din id-diffikultà.  Irrid ngħid ukoll li l-kanali tat-traffikar ta’ dawn il-persuni issa qed imur lejn il-Greċja.  Bħalissa l-Griegi qed jaraw differenza fl-ammont ta’ persuni li qed imorru għandhom.  Ovvjament il-frontiera bejn it-Turkija u l-Greċja u bejn ir-Rumanija u l-Bulgarija wieħed jista’ jara li qed ikun hemm żieda fit-traffikar tal-persuni u hemm channels oħra li qed iduri. Ma ninsewx li ċ-channel Spanjol ingħalaq, tal-Mediterran ukoll u allura hemm dan il-flow li sejjer ‘il fuq.  Rigward il-persuni mingħajr Visa nista’ ngħid li meta jkollna ajruplani ġejjin mix-Shengen area aħna nippreżumu li diġà ikun sar iċ-checking meħtieġ minn pajjiż ieħor.  Issa dan ma jfissirx li aħna ma nistgħux nagħmlu random checking li fil-fatt iseħħ ċerti drabi.  
ONOR. MICHAEL FALZON:  Jien se nsemmi esperjenza personali rigward dan il-famuż Shengen.  Issa ħalli niftiehmu jien favur u m’għandi l-ebda problema dwar iż-żona Shengen.  Imma ftit taż-żmien ilu mort l-Olanda b’titjira tal-AirMalta fuq xogħol tal-Parlament Malti.  Konna jien u l-Onor. Franco Debono u l-okkażjoni kienet għall-ftuħ tal-Parlament Ewropew.  Niftakar li daħlu 100 ajruplan u ma kien hemm problema ta’ xejn.  Imbagħad kif wasal l-ajruplan tal-AirMalta, il-passiġġieri kollha tal-ajruplan bdew jiġu ċċekjati passaport passaport!  Jien qajjimt il-punt li kont ġej minn Shengen Area u dan għamiltu mhux biex inqajjem xi kwestjoni imma għaliex ħassejt li bħala ċittadin Ewropew kelli niġi trattat bħal ħaddieħor imma dawn baqgħu jinsistu li għandhom kull dritt li jagħmlu hekk.  Niftakar li bdew jikkwotaw xi artiklu 30.  Għalhekk forsi wieħed ikun jista’ jara jekk hux qed inħallu lil kulħadd ġej minn Shengen Area qisu ma ġara xejn u mbagħad aħna l-Maltin niġu targeted - għax jien ma stajtx ma nħossx dan il-feeling - għal security checks fl-ajruport ta’ Amsterdam. 
ONOR. CARMELO MIFSUD BONNICI:  Tista’ tkun kumbinazzjonjiet ta’ diversi affarijiet u tista’ tkun ukoll immirata lejna.  Issa nieħu nota tagħha din il-ħaġa u naraw ftit dwarha.  Imma biex niġi għall-kwestjoni tal-visas, ovvjament din titlob attenzjoni għax aħna qegħdin fiż-żona Shengen u allura għandna din is-sitwazzjoni fejn persuni jistgħu jgħaddu minn pajjiż għal ieħor mingħajr ebda forma ta’ kontroll.  Dak hu l-free movement of persons li ġie kkreat bix-Shengen imma ovvjament meta jkollna suspett ta’ persuni li ma kellhomx ix-Shengen Visa jew inkella minħabba xi raġuni oħra, allura hemmhekk imbagħad naġixxu.  
Fil-pajjiż jista’ jkollna nies li ġew hawn Malta b’visa Shengen u għamlu over staying f’pajjiżna.  Dak hu proċess kontinwu u aħna l-ħin kollu niltaqgħu ma’ nies li jkunu f’dan l-istadju.  Issa meta nsibu nies hekk nieħdu ħsieb li nirripatrijawhom. Fil-fatt mhux l-ewwel darba li fil-pubbliku jkun hemm talbiet għal persuni li avolja ma jkunux ġejjin mill-Afrika imma minn pajjiżi oħrajn, fosthom minn pajjiżi Ewropej li mhumiex parti mix-Shengen, dejjem ikun hemm it-talbiet biex dawn jiġu miżmuma hawn Malta avolja l-visa tagħhom tkun skadiet.  Imma ovvjament skont ir-regoli tax-Shengen aħna rridu nimxu u skont dawk ir-regoli aħna niċċaqilqu. 

Dwar jekk aħniex equipped għal xi tip ta’ influx nista’ ngħid li aħna għandna l-istess postijiet li kellna qabel.  Issa skond kemm tkun l-influx wieħed jara jekk tkunx għolja ħafna jew le u jieħu d-deċiżjoni accordingly.  Rigward l-integrazzjoni aħna dejjem għamilna l-pożizzjoni tagħna ċara u għedna li għandna diffikultajiet kbar f’dan ir-rigward.  Jiġifieri aħna nipprovaw ngħinu lil dawn in-nies biex jekk kemm-il darba jridu jifhmu l-ligwa tagħna, jekk iridu jipprovaw jidħlu fid-dinja tax-xogħol tagħna u dawn l-affarijiet kollha, aħna ngħinuhom.  Imma l-esperjenza kontinwament turina li dawn il-perusni mal-ewwel opportunità li jkollhom jitilqu minn Malta biex imorru x’imkien ieħor.  U allura nikkonsidraw ix-xogħol tagħna bħala xogħol li għalkemm qed isir b’dedikazzjoni u bl-isfrozi kollha li wieħed jippretendi għax hawnhekk irrid ngħid li l-ebda pajjiż m’għandu xi formola ta’ integrazzjoni.  Fil-fatt jien attendejt għal laqgħat fejn ġiet diskussa biss l-integrazzjoni u l-esperjenzi Ewropej huma kollha esperjenzi varji.  Għandek postijiet fejn din irnexxiet u għandek postijiet fejn ma rnexxitx. 

Jien ngħid li hemm żewġ fatturi importanti; l-ewwel kemm dik il-persuna trid tintegra ruħha, kemm trid tagħmel sforz biex tintegra ruħha, kemm trid verament tidħol fit-tessut tas-soċjetà u mhux tidħol f’komunità fit-tessut tas-soċjetà.  Ħalli nispjega aktar dak li qed ngħid.  Jekk għandi persuna ġejja minn pajjiż partikolari, din għandha żewġ alternattivi; jew tidħol fis-soċjetà ma’ nies oħrajn ta’ nazzjonalitajiet oħrajn jew inkella tfittex fejn għandha nies tal-komunità tagħha stess.  Meta wieħed jaqra x’qalet riċentament il-Kanċilliera Ġermaniża jifhem id-diffikultajiet li dawn għandhom hemmhekk għax kellhom proprju numru ta’ nies li minflok integraw ruħhom f’komunità li hija multi etnika jew multi nazzjonali, integraw ruħhom f’komunità tagħhom stess!  Jien smajt ministru jagħti suġġeriment drastiku għax qal li kważi kważi jmisshom jaqtgħulhom is-satellite TV għax biha dawn in-nies qegħdin jibqgħu jsegwu l-istazzjonijiet televiżivi tal-pajjiż tal-oriġini tagħom, jibqgħu jitkellmu bil-lingwa tal-pajjiż tal-oriġini tagħhom, u jekk mara trid tiżżewweġ raġel, din se ġġibu mill-pajjiż tal-oriġini u viċe versa u allura dawn se jibqgħu komunità ġo komunità.  B’dan il-mod m’hemmx biżżejjed integrazzjoni.

Hawn Malta għandek bilanċ fuq l-integrazzjoni bejn li tagħmel in-nies at home, fis-sens li jifhmu li huma persuni umani u li għandhom id-dritt li jgħixu imma fl-istess ħin trid tassigura li dawn ma joħolqux xi forma ta’ ghetto, ta’ post li fih jgħixu huma biss, li jieklu minn tagħhom u li jixtru biss minn tagħhom.  Aħna rridu nagħmlu passi li mhux dejjem jiġu apprezzati minnhom imma li lilhom timbuttahom barra fil-komunità biex jifhmu x’jiġifieri li tgħix.  Din għandha ssir għal żewġ raġunijiet.  L-ewwel b’dan il-mod jifhmu x’jiġifieri tgħix f’dinja tal-West, li tgħix bl-affarijiet tagħna u bl-affarijiet li aħna nħaddnu u t-tieni biex huma jkunu kapaċi jfendu għalihom infushom. Meta jmorru l-Amerika jiġu offruti minn dan il-pajjiż programm ta’ sitt xhur, fejn f’dawk is-sitt xhur tħallaslek diversi affarijiet imma kif tispiċċa l-programm trid tfendi għal rasek.  Il-pajjiżi tal-Unjoni Ewropea huma aktar ġenerużi minn hekk ma’ dawn in-nies.  Issa aħna jidhrilna li filwaqt li qegħdin hawn Malta, dawn il-persuni għandna nqiegħduhom biex jifhmu x’inhi li tgħix f’pajjiż tal-
West, li trid tfendi għar-rasek, li trid tfittex ix-xogħol, li trid tfittex biex issib post fejn toqgħod, xi tfisser li tgħix u li tixtri mill-komunità.  B’hekk mhux tixtri biss mingħand in-nies li taf titkellem magħhom imma trid titgħallem tbiddel il-lingwa tiegħek.  U rridu ngħidu li dawn in-nies, ħafna drabi jkunu l-aktar nies li jinġabru malajr f’dawk li huma proġetti ta’ integrazzjoni. 
Allura jekk pajjiżi oħrajn jibqgħu jaħdmu magħna u jieħdu f’pajjiżhom minn dawn in-nies, huwa wkoll mertu ta’ dan ix-xogħol ta’ integrazzjoni temporanja li qed nagħmlu aħna u li mhuwiex faċli.  Aħna għandna proġetti fejn ipprovajna nġibu nies biex jitgħallmu lingwa partikolari jew biex jitgħallmu skills partikolari u xorta waħda jibqgħu ma jiġux!  Aħna nipprovaw nagħmlu l-istruttura li tħajjarhom jidħlu biex jagħmlu dawn l-affarijiet.  Nassigurakom li mhuwiex faċli għax inti qed tiltaqa’ ma’ nies li ma jafux biżżejjed lis-soċjetà tagħna imma xorta waħda għandna nagħmlu l-isforzi kollha tagħna mingħajr ma nalludu lilna nfusna li dak li qed nagħmlu hawnhekk se jibqa’ magħna. 
ONOR. JOE DEBONO GRECH:  X’garanzija għandna li l-flus qed nagħtuhom -  li hija xi ħaġa tajba – biex jibdew ħajja ġdida lura f’pajjiżhom, dawn se jużawhom għall-intenzjoni li rridu aħna u x’garanzija għandna li dawn ladarba jmorru f’pajjiżhom mhumiex se jiġu arrestati u maltrattati?  Dawn iwiegħduk lill-Alla u mbagħad issib li lanqas ix-xitan ma jkollok!  Dwar l-integrazzjoni ħadt pjaċir nisma’ lill-Ministru jitkellem.  Imma se nsemmi esperjenza li għaddejt minnha jiena stess.  Darba kont qiegħed f’Frankfurt u x’ħin inżilt mill-ferrovija ħsibt li nżilt fil-post il-ħażin għax ħlief Torok ma kienx hemm!  Jiġifieri inutli noqogħdu ngħidu ċerti affarijiet għax biex ma sabux tarfhom il-Ġermanja....  Dawn kollox tagħhom kellhom u baqgħu ma integrawx.  Issa Malta qed nibża’ ukoll għax issib uħud minnhom li jiżżewġu lit-tfajliet Maltin u mbagħad lit-tfal itellgħuhom bis-sistema tagħhom.  Jien fid-distrett tiegħi hemm żewġ toroq partikolari li x’ħin tidħol fihom tibda tiddubita jekk intix qiegħed l-Afrika jew il-Libja!  Tal-integrazzjoni hija xi ħaġa sabiħa imma din mhux hawn Malta biss mhux qed taħdem.  Jekk tara l-Ingilterra, in-naħa ta’ Bristol, ħlief suwed u Indjani ma tarax.  Dawn huma nies li diffiċli tintegrahom.  Jien naħseb li daqskemm jintegra ruħu l-Malti ma ssibx.  
L-ewwel nett nifraħ lill-Gvern ta’ din il-biċċa xogħol li qed jagħmel u tal-biċċa xogħol l-oħra ta’ dawk li jieħdu l-kuntratti u li jħaddmu lil dawn in-nies magħhom.  Jiġifieri jekk imur inspector u jsib li mhux qed jagħtuhom il-paga miftiehma mal-gvern jitteħdilhom kollox.  Dik hija xi ħaġa tajba.  Issa rridu naraw kif se taħdem u kemm se jkollok nies li jagħmlu l-ispections kif suppost u mhux jiġri bħalma jiġri fil-lukandi fejn x’ħin inspector imur f’lukanda jagħtuh jiekol u jitlaq il-barra u jgħidlek li kollox miexi sew.  Jekk mhux se naħtfu l-barri minn qrunu, mhux biss dawn in-nies ma jkunux stmati imma jekk inti mpjegajt bniedem bla leave, bla sick leave u bla xejn, żgur li mhux se jħaddem Malti imma jħaddem lil dawn il-barranin.  Nafu li l-ebda Malti mhu se jmur jaħdem jekk mhux se toffrilu – bħalma joffri l-Gvern - l-paga minima, il-leave u s-sick leave.  
Xi ħaġa oħra li nixtieq li l-Gvern jagħmel xi ħaġa dwarha hija fuq dawn li jiġbru ż-żibel.  Jien mhux qed ngħid li m’għandhomx iħaddmuhom imma għandna naraw li jkollhom l-ingwanti u l-ilbies protettiv.  Mela aħna mmorru fuq il-postijiet tax-xogħol biex naraw li l-ħaddiema - u hija xi ħaġa tajba – jkunu lebsin il-crash helmet u dawn l-affarijiet kollha tas-safety imma mbagħad, dawn in-nies li qed iħabbtu wiċċhom mal-mard u maż-żibel li jinġabar ma jkunu lebsin xejn!   Naħseb li għandu jkun hemm inspector li jiċċekkja dawn l-affarijiet.  Għax lanqas annimal ma titrattah b’dak il-mod! 
ONOR. CARMELO MIFSUD BONNICI:  Il-punti li qajjimt huma kollha validi u kollha għandhom rilevanza.  Issa x’garanzija għandek li dawn se jieħdu l-flus?  Li nagħmlu aħna hu li l-flus nagħtuhom f’idejn l-uffiċjali tal-IOM li ma jagħtux il-flus f’idejn in-nies u allura jkollna moħħna mistrieħ li l-flus qed jintefqu fuq xi ħaġa li vera qed issir.  Issa din mhijiex xi ħaġa popolari magħhom għax huma jkunu jridu l-flus f’idejhom.  Barra minn hekk għandek il-kwestjoni tal-unur għax ħafna minn dawn in-nies jabbandunaw lill-familja u jkunu jridu li jekk se jirritornaw lura, imorru bil-flus f’idejhom.  Dak huwa l-akbar ostakolu.  
Rigward l-arresti ta’ persuni u li jimmaltrattawhom s’issa għad ma kellna l-ebda rapporti dwar dan.  Il-problema dejjem tkun li inti tiddependi mill-pajjiż tal-oriġini x’se jagħmel u ma jagħmlix.  Li hu ovvju hu li jista’ jkollok persuni li jkunu kkommettew delitti u ħarbu minn pajjiżhom u ġew hawnhekk.  Din hija xi ħaġa nkwetanti doppja għalina però li nista’ ngħid hu li qed nibnu linja ta’ kollaborazzjoni ma’ numru ta’ pajjiżi tal-oriġini, li permezz tagħhom qegħdin nipprovaw inkunu f’pożizzjoni aħjar milli konna.  Ovvjament pajjiżi oħrajn jafu din x’jiġifieri u għalhekk aħna, kemm jista’ ikun nagħmlu r-ripatriju dejjem taħt operazzjoni Frontex biex dan il-punt tad-drittijiet fundamentali ta’ dawn in-nies jiġu rispettati.  Però hemm qbil fl-Unjoni Ewropea kollha bejn il-Ministri tal-Intern li l-mekkaniżmu tajjeb ta’ immigrazzjoni legali jrid jiġi garantit billi tagħmel ripatriju ta’ persuni li ma ħaqqhomx status ta’ refuġjat jew status umanitarju.  Jekk dik ma taħdimx inkunu qegħdin inkissru kompletament is-sistema u bħalissa għandna sitwazzjonijiet fejn wieħed irid joqgħod attent ħalli ma naslux f’din il-pożizzjoni għax inkella nkunu qegħdin inkissru kompletament dak li nkunu qed naħdmu għalih. 

Dwar persuni li jiżżewġu Maltin trid toqgħod attent peress li hawnhekk għandna issue fejn kellna opinjoni tal-Ombudsman li aħna għandna nippermettu lill-persuni li m’għandhomx status biex ikunu jistgħu jiżżewġu lill-Maltin u l-linja tal-Gvern kienet li din ma tiġix permessa.  Il-problema hemmhekk hija ftit differenti.  Ovvjament mhijiex sitwazzjoni faċli, speċjalment meta jkollok nies li jifhmu li jekk kemm-il darba jkollhom relazzjoni ma’ persuni Maltin jistgħu b’xi mod jibqgħu f’pajjiżna.  Sfortunatament nara nies Maltin li jgħaddu minn esperjenzi qarsin ħafna.  Meta mort ma’ dan il-Ministru Belġjan fid-detention centres iltqajt ma’ xi persuni li kienu qegħdin f’din is-sitwazzjoni.  Allura wieħed irid ikun kawt bejn dik li hija mħabba vera u bejn dik li mhijiex.  Infakkar li d-differenza bejna u bejn stati oħra hija dik li aħna diġà għandna artiklu tal-liġi kontra żweġijiet ta’ konvenjenza u li permezz tagħhom tajna fakultà lill-Qorti li tirrixxendi żweġijiet ta’ konvenjenza bħala żweġijiet nulli. 

Rigward ix-xogħol u l-kondizzjonijiet tax-xogħol hawn irrid nagħti ġieħ lill-unions il-kbar f’pajjiżna, jiġifieri l-UĦM u l-GWU li f’dawn l-aħħar sena, sentejn, ħadu ħsieb jidħlu kemm jista’ jkun fid-dinja tax-xogħol biex jipprovaw jorganizzaw aktar lil dawn il-persuni u jgħarrfuhom aktar bid-drittijiet tagħhom ħalli b’hekk ma jiġux sfruttati fl-affarijiet tagħhom.  Din hija ġlieda xejn faċli u ovvjament dejjem tiddependi fuq kemm għandek inspectors mill-ETC li jaraw li l-affarijiet mexjin kif suppost.  Mhux dejjem faċli tiddentifikahom però fejn niddentifikawhom nieħdu l-passi meħtieġa.  Pereżempju jkollok każijiet il-Qorti fejn f’daqqa waħda l-każ jiġi umanitarju u l-kwestjoni tibdel il-fattizzi tagħha.  Imma  żgur mhux forsi li b’din il-kwantità ta’ nies li qegħdin hawn Malta l-possibilità li dawn in-nies ma jkollhomx kondizzjonjiet talbin fuq il-linja tax-xogħol tagħhom hija waħda reali u wieħed għandu jikkumbattiha.  Wieħed jinnota li hemm għarfien akbar minn dawn il-persuni dwar x’inhuma l-kondizzjonijiet tagħhom fid-dinja tax-xogħol, kif għandhom iġibu ruħhom u x’salarju huma intitolati għalih fid-dinja tax-xogħol.  Naħseb li din hija xi ħaġa pożittiva ħafna u naħseb li l-marġini tal-isfruttament, għalkemm hemm qiegħed imma naħseb li bil-mod il-mod, speċjalment bl-assistenza ta’ dawn iż-żewġ unions il-kbar, qiegħed jonqos bil-mod il-mod.  
THE CHAIRMAN:  Jien nista’ ngħid li nistgħu naġġornaw għal laqgħa oħra f’Jannar li ġej u jekk sħabi jaqblu se npoġġi proposta li mbagħad inkunu nistgħu niddiskutuha b’mod informali bejnietna.  Mela jien kont qed nara dan ir-rapport intitolat “Implimentation of The Council of Europe Conventional Action Against Trafficing in Human Beings:  Maltese Domestic Legislation First Annual Report” u nixtieq li l-ħsieb tiegħi niżviluppah magħkom u mbagħad tkunu tistgħu tagħtuni l-proposti tagħkom.   F’laqgħa oħra naħseb li nistgħu nistiednu lil dawk l-aġenziji li qed jaħdmu biex iġibu fis-seħħ din il-konvenzjoni.  Fl-opinjoni tiegħi jkun tajjeb ħafna li nkomplu nitkellmu u naħdmu f’dan il-kumitat fuq dak li huwa t-traffikar tal-bnedmin, bħalma qed jgħid l-Onor. Debono Grech.  Għaldaqstant naħseb li jkun ġust u tajjeb li f’Jannar li ġej nagħmlu laqgħa oħra li norganizzawha b’mod aktar loġistiku imma rridu nistiednu lill-aġenziji, lill-pulizija kif ukoll lill-unions.  U b’hekk ikollna rapport aħjar u nuru l-insistenza tagħna bħala Parlament li aħna qegħdin nieħdu bis-serjetà l-ħidma li qed issir ħalli kemm jista’ ikun f’Malta jkollna ħidma aktar effettiva kontra t-traffikar tal-persuni umani.  Jiġifieri għandkom xi diffikultà li dan jintbagħat? 

ONOR. JOE DEBONO GRECH:  Aħna li qegħdin membri fil-Kunsill tal-Ewropa naħdmu s-sitta flimkien.  Hemmhekk m’hemmx Nazzjonalisti u Laburisti.  Jien tkellimt mas-Segretarju tal-Kunsill tal-Ewropa u nħoss li Malta, flimkien ma’ xi erba’ pajjiżi oħra, m’aħniex qegħdin nagħtu ħafna attenzjoni lil dan il-Kunsill.  Qed immorru aktar fuq l-Unjoni Ewropea, li m’għandi xejn kontra tagħha, imma jekk nagħsru kollox insibu li l-Kunsill tal-Ewropa huwa aktar b’saħtu mill-Unjoni Ewropea għax fih għandek 47 pajjiż.  Dawn qed iħossuhom dawn l-affarijiet u qed nieħu pjaċir li l-Ministru ressaqha din għax issa nistgħu mmorru b’wiċċna minn quddiem u nuruhom li qed nagħtu każ.   
ONOR. CARMELO MIFSUD BONNICI:  F’din l-aħħar sena, sena u nofs rajna l-Kunsill tal-Ewropa jtella’ aktar fuq l-aġenda tiegħu affarijiet li għandhom x’jaqsmu mal-immigrazzjoni irregolari, u aħna min-naħa tagħna nżommu l-iskrutinju tagħhom fuq bażi regolari.  Fil-fatt kull ġimgħa naraw dak kollu li jkun għaddej fil-Kunsill. 
ONOR. JOE DEBONO GRECH:  Ministru jien mhux qed nagħti t-tort lilek għax meta jmissu ma’ dawn l-affarijiet aħna nidħlu bir-ras għalihom għax aħna batejna minnhom.  Meta kien hemm l-eks-kollega tagħna s-Sur John Vella u kienet inqalgħet il-kwestjoni tal-Erika, li kieku ma konniex aħna fil-Kunsill tal-Ewropa li waqafnilhom lill-Franċiżi, malajr kienu jwaħħlu fina.  B’kumbinazzjoni dawn ħaduna f’ċentru u qalulna li m’hawnx ieħor bħalu fl-Ewropa.  Kien hemm wieħed fi New Zealand imma fl-Ewropa dak biss kien hemm.  U minn dan iċ-ċentru kienu jikkumbattu l-oil pollution.  
Wara ħmistax li ġejna lura minn hemm, kellhom l-inċident tal-Erika u meta morna lura kienu se jwaħħlu fina!  Jien għedtilhom li ma kellhomx problema għax huma kellhom l-aqwa ċentru għal każijiet bħal dan.  U għednilhom li aħna ma kellna x’naqsmu xejn fiha dik għax kienu huma li tawhom biex jiġu meta kienu marru jagħmlu l-inspection.  L-MMA dak iż-żmien ma kellhiex x’taqsam fiha din il-biċċa u bis-saħħa tagħna, kif konna hemmhekk, erbaħniha din il-kwestjoni.  U li kieku ma konniex fil-Kunsill tal-Ewropa u sibna l-appoġġ minn ħafna ħbieb tagħna, kieku din kienet taqa’ fuqna.  Jien mhux qed ngħid li kull ma jagħmel il-Kunsill huwa tajjeb imma ejjew nużawh.   
ONOR. CARMELO MIFSUD BONNICI:  Jekk intom tridu nagħmlu laqgħa apposta fuqha din nistgħu nagħmluha.  Ejjew il-Ministeru u niddiskutu x’inhu għaddej fuq l-aġenda u dak li qed nagħmlu aħna biex nipprovaw inżommu lilna nfusna u lilkom ukoll aġġornati.  Huwa vantaġġ għalija li għandi lill-Onor. Beppe Fenech Adami bħala Assistent Parlamentari u qiegħed miegħi hawnhekk ukoll imma nistgħu nutilizzaw l-affarijiet aħjar. 

ONOR. JOE DEBONO GRECH:  Tajjeb li aħna jkollna l-aġenda tal-Kunsill tal-Ewropa għax b’hekk, anke qabel immorru hemmhekk inkunu nafu fejn qegħdin. 
ONOR. CARMELO MIFSUD BONNICI:  Il-kollaborazzjoni hija importanti ħafna għalina. 

THE CHAIRMAN:  Mela jien se nagħmel din l-istedina ladarba l-proposta intlaqgħet.  (off mike)  Se nagħmel dawn iż-żewġ ħsebijiet u nagħlqu bihom.  Jien ma nafx jekk huwiex in line però filwaqt li qegħdin ngħidu li f’Jannar li ġej se jkollna laqgħa aktar organizzata u filwaqt li dan id-dokument qed jiġi approvat, ma nafx jekk is-Segretarja tagħna tistax tikteb li dan se jiġi diskuss aktar fid-dettal mis-Social Affairs Committee?  Għalija tista’ tikteb hekk. 

It-tieni proposta tiegħi hija li jien bħala Chairman ta’ dan il-kumitat, fejn għall-ewwel darba qed nisma’ dan it-tip ta’ appell minn kollega membru fis-Social Affairs Committee, ma niddejjaq xejn li minn żmien għal żmien intom tiġu tinformawna b’dak kollu li tkunu għamiltu fl-ambitu tal-Kunsill tal-Ewropa biex hekk dak ix-xogħol li tkunu għamiltu mhux jibqa’ ħadd ma jaf bih.  Għaldaqstant se nħalli f’idejkom sabiex tgħidulna meta tridu li jkollna laqgħa f’dan ir-rigward, anke jekk tridu tiddiskutu xi issue partikolari li tkun qed tinħema jew li tkun qiegħda tiġi diskussa fil-Kunsill tal-Ewropa. 
Fl-ambitu ta’ dan il-kumitat, fejn qed niddiskutu l-immigrazzjoni irregolari, jien ma niddejjaq xejn jekk niżvilupaw l-irwol tagħna.  Qegħdin fl-aħħar tas-sena u ma niddejjaq xejn jekk ikun hemm fuq l-aġenda tal-Kunsill tal-Ewropa items li għandhom x’jaqsmu mat-traffikar tal-persuni jew xi items oħra li jidħlu taħt l-ambitu ta’ dan il-Kumitat, li dawn niddiskutuhom ukoll.  Naħseb li huwa fid-dmir tagħna li din it-tip ta’ dokumentazzjoni nġibuha hawnhekk biex intom, bħala Membri Parlamentari, mhux biss tmorru hemmhekk ippreparati imma ssibu wkoll is-sostenn tagħkom minn dan it-tip ta’ Kumitat, kemm f’din l-istanza kif ukoll fi stanzi oħra.  Issa sta għalina li dan il-Kumitat nużawh sabiex lill-membri kollha, li jekk hemm minnhom li qed imorru fil-Kunsill tal-Ewropa, u li fl-aħħar mill-aħħar jistgħu jsibu sostenn minn dan il-Kumitat tal-Parlament Malti, aħna noffru l-offerta tagħna li lesti li ngħinu.  
ONOR. DAVID AGIUS:  Illum Mr Speaker qal li kull min isiefer fuq xogħol tal-Parlament għandu jipprepara rapport żgħir dwar dik iż-żjara partikolari li tkun saret.  U allura naħseb li dan għandu jkun komplimentari ħalli jekk ikun hemm fora oħra li jkun hemm bżonn li niddiskutu dak it-tip ta’ rapport li jkun sar minn dawk Membri Parlamentari li jkunu marru barra minn pajjiżna, ikun tajjeb li jiġi diskuss fil-kumitat relattiv.  Naħseb li l-Head of Delegation li jkun għamel - flimkien mal-membri l-oħra - rapport dwar suġġett partikolari nistgħu namplifikaw fuqu. 
THE CHAIRMAN:  Grazzi. Mela aħna aġġornati għal Jannar, f’data li trid tiġi kkomunikata lilkom aktar tard.  
Fl-4:10 p.m. id-diskussjoni fuq dan is-suġġett ġiet interrotta u l-Kumitat aġġorna għal data li kellha tiġi kkomunikata iktar tard.

